
SUĠĠERIMENTI

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għad-Drittijiet 
tan-Nisa u l-Ugwaljanza bejn is-Sessi, bħala l-Kumitat responsabbli, sabiex jinkorpora s-
suġġerimenti li ġejjin fil-mozzjoni għal riżoluzzjoni li se jadotta:

1. Jilqa' b'sodisfazzjoni l-fatt li s-sitwazzjoni ġenerali fir-rigward ta' l-ugwaljanza bejn in-
nisa u l-irġiel ittjiebed f'dawn l-aħħar snin u f'din il-konnessjoni jinnota li n-nisa 
jirrappreżentaw aktar minn 44% tal-ħaddiema, filwaqt li medja ta' 30% ta' l-
intraprendituri u aktar minn 50% ta' l-istudenti huma nisa; jittama li din it-tendenza 
pożittiva tkompli;

2. Jiddispjaċih li d-differenza fil-paga ta’ bejn is-sessi għadha 15% minkejja l-leġiżlazzjoni 
ta’ l-UE f'dan il-qasam; jitlob lill-Istati Membri biex jiffissaw mira għat-tnaqqis tagħha; 
jilqa' l-inizjattiva tal-Kummissjoni li tippreżenta komunikazzjoni dwar din il-kwistjoni fi 
żmien qasir; jirrakkomanda li din il-komunikazzjoni tiġi segwita b'miżuri attivi; jappella 
lill-Kummissjoni wkoll, sabiex tiżġura li d-direttiva dwar pagi indaqs tiġi applikata b'tali 
mod li n-nisa ma jsoffrux diskriminazzjoni minħabba l-fatt li jkollhom esperjenza iqsar 
fil-ħajja tax-xogħol minħabba t-trobbija tat-tfal tagħhom;

3. Iħeġġeġ lill-Istati Membri biex jieħdu l-miżuri neċessarji kollha sabiex jilħqu l-objettivi 
ta' Barċellona għall-ħarsien tat-tfal u biex jiżviluppaw servizzi ta' ħarsien li wieħed jista' 
jaffordjahom għall-anzjani, għall-persuni b'diżabilità u għall-persuni dipendenti oħrajn;

4. Jistieden lill-Kummissjoni sabiex tippromwovi politiki attivi u miżuri speċifiċi biex 
jittrattaw l-faqar fost nisa li huma parti minn gruppi żvantaġġati, bħal ommijiet 
waħidhom, nisa ta' età kbira u nisa immigranti;

5. Jiddeplora d-diskriminazzjoni mifruxa u persistenti kontra n-nisa li m'humiex impjegati 
imma jiddedikaw ħinhom għat-trobbija tat-tfal u biex jieħdu ħsieb il-familji tagħhom, u 
jappella lill-Istati Membri biex jagħmlu sforz biex jibdlu dan, pereżempju billi 
jikkunsidraw il-perjodi tat-trobbija tat-tfal għall-iskop ta' kalkolu tal-pensjoni;

6. Jistieden lill-Istati Membri biex jippromwovu l-irwol fundamentali ta' l-irġiel fil-kisba ta' 
bilanċ fost is-sessi, pereżempju bil-promozzjoni ta' inċentivi biex jieħdu liv ta' ġenitur 
jew liv patern u jaqsmu d-drittijiet ta' kura man-nisa; jitlob lill-Kummissjoni biex tagħmel 
riċerka fuq ir-raġunijiet għalfejn ftit irġiel jieħdu liv ta' ġenitur jew liv patern;

7. Ifakkar fil-kundanna tiegħu tal-forom kollha ta' vjolenza bbażati fuq is-sess1; jitlob lill-
Kummissjoni biex tagħmel riċerka dwar il-kawżi li jwasslu għall-vjolenza bbażata fuq is-
sess u sabiex tiżviluppa indikaturi dwar in-numru ta' vittmi;

8. Jistieden lill-Kummissjoni biex tiġbor kemm jista' jkun malajr dejta paragunabbli u ta' 
min joqgħoq fuqha dwar traffikar ta' bnedmin sabiex jiġi evalwat il-fenomenu u tistipula 
miri biex jitnaqqas; ifakkar li diġà saqsa lill-UE biex taħdem ħalli tnaqqas bin-nofs in-

1 Riżoluzzjoni tat-2 ta' Frar 2006 dwar is-sitwazzjoni attwali fil-ġlieda kontra l-vjolenza kontra n-nisa u kull 
azzjoni futura, P6_TA-PROV(2006)0038.

numru ta' vittmi ta' traffikar fl-għaxar snin li ġejjin1; 

9. Jitlob lill-Kummissjoni biex tfassal proposta għal kodiċi ta' mġiba għall-uffiċjali ta' l-
istituzzjonijiet u l-korpi ta' l-UE, b'mod partikulari waqt li jkunu fuq missjoni f'pajjiżi 
terzi, li għandha tiddiżapprova x-xiri ta' servizzi sesswali, ta' forom oħrajn ta' sfruttar 
sesswali u tal-vjolenza bbażata fuq is-sess, u għandu jkun fiha sanzjonijiet mandatorji;

10. Jiddispjaċih li s-sitwazzjoni tal-bniet mhix tittieħed inkunsiderazzjoni biżżejjed; jitlob 
lill-Kummissjoni u lill-Istati Membri biex jieħdu l-miżuri neċessarji kollha sabiex 
jiżguraw l-implimentazzjoni tar-Riżoluzzjoni dwar il-bniet adottata mill-Assemblea 
Ġenerali tal-Ġnus Magħquda2;

11. Jistieden lill-istituzzjonijiet u lill-aġenziji Ewropej biex jippromwovu ugwaljanza bejn is-
sessi fuq livell amministrattiv u jimmiraw għall-parità bejn in-nisa u l-irġiel fir-reklutaġġi 
u fil-ħatriet, b'mod partikulari għal pożizzjonijiet ta' livell għoli.

1 Riżoluzzjoni tal-Parlament Ewropew dwar strateġiji biex jiġi evitat it-traffikar ta' nisa u ta' tfal li huma 
vulnerabbli għal sfruttament sesswali (2004/2216(INI), P6_TA(2006)0005).
2 Riżoluzzjoni A/RES/60/141 adottata fil-11 Jannar 2006.

